
Reykjavík, 3. ágúst 2016	


Efni: Umsögn um drög að lokaskýrslu 3. áfanga rammaáætlunar 

Samtök ferðaþjónustunnar (samtökin) hafa farið yfir drög að lokaskýrslu sem verkefnisstjórn rammaáætlunar lagði fram þann 11. maí 2016 og vilja í því tilefni koma eftirfarandi athugasemdum á framfæri:
	
Almennt um rammaáætlun
Samtökin lýsa almennt ánægju yfir faglegum vinnubrögðum sem viðhöfð hafa verið við flokkun virkjanakosta þar sem greinilega hefur verið tekið tillit til þátta er snerta fjölbreytta nýtingu á landsvæðum og náttúrvernd með framtíðarhagsmuni þjóðarinnar í huga.

Nú er í fyrsta skipti lögð fram tillaga verkefnastjórnar sem starfað hefur eftir að lög sem samþykkt voru í maí 2011 tóku gildi. Telja samtökin að vel hafi tekist til að mestu leyti með ferlið og aðferðafræði, þó að enn megi læra af reynslunni og betrumbæta við síðari áfanga rammaáætlunar.

Í ferlinu eru niðurstöður fagahópa 1 og 2 mjög mikilvægar við matið, en efnahagslegir og samfélagslegir þættir koma minna inn með mælanlegum hætti. Þetta má segja að veiki niðurstöður verkefnastjórnar en á hinn bóginn liggja engan vegin fyrir nægar forsendur til að mæla þessa þætti.

Varðandi mat á efnahagslegum áhrifum virkjanahugmynda þá er hægt að segja að lítið tillit sé tekið til þeirra, enda illgerlegt að meta þær nema ljóst sé hvernig orkan verður nýtt og hve mikið fæst fyrir hana. Þá er jafnvel enn erfiðara að gera sér grein fyrir efnahagslegum áhrifum annarrar nýtingar en orkuvinnslu, þá einkum ferðaþjónustu, á svæðum þar sem virkjunarkostir eru nú til skoðunar. 

Ferðaþjónustan, sem nú er sú atvinnugrein sem aflar mestra útflutningstekna, hefur á síðustu árum breyst verulega og þróunin hefur verið hraðari en búist var við. Þeir möguleikar sem landið hefur á frekari þróun ferðaþjónustu og fjölgun starfa í tengslum við hana um allt land eru langt frá því að vera fullkannaðir. Mikilvægur kafli í þróuninni hefur falist í stofnun Stjórnstöðvar ferðamála sem er  samvinnuverkefni stjórnvalda, Samtaka ferðaþjónustunnar og Samtaka sveitarfélaga. Stjórnstöð ferðamála byggir á Vegvísi í ferðaþjónustu sem unninn var á síðasta ári, í samvinnu Atvinnuvegaráðuneytisins og Samtaka ferðaþjónustunnar.

Samtökin ítreka það sem komið hefur fram í öðrum umsögnum SAF um málefni verndar- og orkunýtingaráætlunar að ferðaþjónusta og orkuvinnsla getur farið vel saman á ákveðnum svæðum. Hafa ber í huga að yfir 80 prósent erlendra ferðamanna sækja Ísland heim vegna óspilltrar náttúru. Því er mjög mikilvægt að halda landslagsheildum óröskuðum og viðhalda þannig þeirri sérstöðu sem landið hefur sem ferðamannaland.

Loftslagmálin
Nokkuð hefur borið á í umræðunni um rammaáætlun að loftslagmál séu ekki einn af þeim þáttum sem fjallað hefur verið um. Þegar um er að ræða vatnsaflsvirkjun breytir ekki miklu frá hvaða virkjun rafmagnið kemur heldur hvernig það er nýtt. Má hér benda á að mjög áhugavert væri að rafvæðing samgangna væri sett í forgang og dregið væri sem mest úr notkun jarðefnaeldsneytis. Í orkuspá sem Orkustofnun birti í október 2015 er gert ráð fyrir að þörfin fyrir raforku muni aukast um 1,9% á ári til ársins 2050. Í þeirri spá er gert ráð fyrir að þörfin fyrir raforku í samgögnum verði á árinu 2020 12 GWh en verði komin í 430 GWh á árinu 2050. 

Hugsanlega mætti ná enn betri árangri, bæði fyrr og með en hærra hlutfalli rafknúinna samgangna en gert er ráð fyrir í orkuspánni. Benda má á að orkuframleiðsla Holtavirkjunar er áætluð 450 GWh en Holtavirkjun er einn þeirra kosta sem er flokkaður í nýtingarflokk samkvæmt tillögu verkefnastjórnar.

Brennisteinsmengun frá jarðvarmavirkjunum er staðreynd en nú er megnið af þeim kostum sem flokkuð eru í nýtingarflokk jarðvarmavirkjanir og því umhugsunarefni. Jafnframt ber að hafa í huga að mikilvægt er að þegar um jarðvarmavirkjanir er að ræða er fjölnýting æskileg.  Einnig ber að hafa í huga mikilvægi hitaveitna og framtíðarmöguleika komandi kynslóða til nýtingar heita vatnsins.

Um aðferðarfræði tengda ferðaþjónustu
Það er engan vegin auðvelt að byggja upp aðferðarfræði sem tekur á öllum þeim fjölmörgu og ólíku þáttum sem taka þarf tillit til. Í þriðja áfanga hefur aðferðafræðin sem nýtt er til að meta kostina út frá ferðamennsku verið bætt frá fyrri áfanga og er að mestu að ná utanum  mikilvægustu þættina.  Þó vilja samtökin benda á, að enn virðast svæði sem eru í nálægð við þéttbýlið á höfuðborgarsvæðinu fá minna gildi en æskilegt væri.  Á þetta t.d. við um Þverárdal og Austurengjar sem eru mikilvæg lítt röskuð svæði í nágrenni höfuðborgarinnar og eru mikilvæg fyrir styttri ferðir.
Heildstæð óröskuð svæði eru mjög mikilvægt fyrir ferðaþjónustuna og virðist sem jaðarsvæði hálendisins fái samkvæmt aðferðarfræðinni ekki nægjanlegt vægi. 

Virkjunarkostir sem lagt er til að fari í nýtingarflokk
Samtökin mótmæla því að Skrokkölduvirkjun sé sett í nýtingarflokk. Þessi virkjanakostur ætti að vera í verndarflokki enda við jaðar stærsta þjóðgarðs Evrópu og ferðamenn geta í dag notið víðernis á stórum hluta þessa svæðis. Þó svo að áhrif þessarar virkjunar séu mun minni en af Hágönguvirkjunum þá er hún fyrirhuguð á svæði sem alls ekki ætti að raska.
Einnig lýsa samtökin yfir áhyggjum að Austurengjar og Þverárdalur er flokkuð nýtingarflokk og telja að bíða ætti með framkvæmdir á þessum svæðum.

Hengladalirnir austan Hengils og norðan og vestan Hveragerðis mynda stóra heild með gríðarmiklum útivistar- og ferðaþjónustumöguleikum fyrir Suðurland og höfuðborgarsvæðið. Innstidalur (ásamt Fremstadal)  tengist Birtu og Grændal þar norður af er Þverárdalur og mynda þessir dalir jarðvarmasvæði sem mjög áhugavert er að upplifa og skapa mikil verðmæti fyrri ferðaþjónustu.






Um svæði sem flokkuð eru í vernd
Samtökin lýsa yfir ánægju með þau svæði sem tillaga er um að flokkist í verndarflokk. 
Vatnasvæði Héraðsvatna og þar með jökulárnar í Skagafirði eru mjög mikilvæg fyrir ferðaþjónustu í Skagafirði og eru möguleikar flúðasiglinga ein af aðal undirstöðum ferðaþjónustu svæðisins.
Við Skjálfandafljót eru margir mikilvægustu ferðamannastaðir og ferðaleiðir á norðurhálendinu, þar eru forsendur til frekari dreifingar ferðamanna og aukinnar starfsemi.  Þá er Skaftá og vatnasvæði hennar mikilvægt fyrir ört vaxandi ferðamennsku og þjónustu henni tengdri á stóru svæði á Suðurlandi. Þar sem öflug starfsemi er nú þegar fyrir hendi og margvíslegir möguleikar til staðar.  
Þjórsá vestur er mikilvægt svæði fyrir sakir náttúru,  þolir ekki mikla ferðamennsku og sú ferðamennska sem þar á sér stað verður að vera takmörkuð og virða verður á allan hátt hina viðkvæmu náttúru svæðisins.  Þjórsárver sem óraskað svæði er mikilvægt fyrri ímynd landsins.
[bookmark: _GoBack]Svæði sem lagt er til að verði í biðflokki
Samtökin mótmæla að Búðartunguvirkjun sé sett í biðflokk í stað verndarflokks, ekki er ásættanlegt að virkja á þessu svæði rétt fyrir ofan Gullfoss sem er einn mikilvægasti ferðamannastaður landsins og öll röskun í nágreinni hans er óásættanleg.
Samtökin gera ekki athugasemdir við önnur af þeim svæðum sem lagt er til að fari í biðflokk en benda á mikilvægi þess að ákvarðanir um að taka ný svæði til orkunýtingar þurfa að vera mjög vel ígrundaðar, á þetta ekki síst við um svæði sem eru á miðhálendinu.
Mikilvægi miðhálendisins
Eins og fram hefur komið opinberlega hafa samtökin ásamt fjölda annarra samtaka lýst hug sínum til að kannað verði með að allt miðhálendið verði þjóðgarður og er það meðal annars til að vinna að langtímamarkmiði að verndun og skynsamlegri nýtingu þeirrar auðlindar sem náttúra Íslands er, bæði í nútíð og langri framtíð. Umhverfisráðherra hefur nú skipað nefnd sem falið er að kanna forsendur fyrir stofnun þjóðgarðs á miðhálendinu og fagna samtökin því.
Að lokum ítreka samtökin þá skoðun að horfa verði á náttúruauðlindina á mun víðari grunni en gert hefur verið hingað til og stefna þannig að því að ná saman skipulagi sem horfi til langtímamarkmiða við nýtingu og verndun íslenskrar náttúru

Virðingarfyllst,
F.h. Samtaka ferðaþjónustunnar

[image: C:\Users\annasverris.BORGARTUN35\AppData\Local\Microsoft\Windows\Temporary Internet Files\Content.Outlook\6EI6MRIX\helga_arnadottir_undirskrift.jpg]
Helga Árnadóttir, framkvæmadastjóri
image1.png




image2.jpeg




